
ՈՐՈՇՈՒՄ
 29 հուլիսի 2015 թվականի №265Ա
ք.Երևան
«ԱՐՏԱՎԱՆ ՀԷԿ» ՍԱՀՄԱՆԱՓԱԿ ՊԱՏԱՍԽԱՆԱՏՎՈՒԹՅԱՄԲ ԸՆԿԵՐՈՒԹՅԱՆԸ ՆԱԽԱԶԳՈՒՇԱՑՆԵԼՈՒ ՄԱՍԻՆ 
 Հաշվի առնելով, որ՝ 

ա) «ԱՐՏԱՎԱՆ ՀԷԿ» սահմանափակ պատասխանատվությամբ ընկերությունը (այսուհետ՝ Ընկերություն) 2015 թվականի հունիսի 22-ի գրությամբ հայտնել է, որ սույն թվականի մայիսի 22-ին տեղի է ունեցել Ընկերության մասնակիցների փոփոխություն՝ Ընկերության բաժնետերեր Հասմիկ Մելքոնյանն ու Ռազմիկ Հովհաննիսյանն իրենց պատկանող 27,5-ական տոկոս բաժնեմասերը վաճառել են համապատասխանաբար Արթուր Գարեգինյանին և Հայրապետ Ավենյանին, միաժամանակ, Ընկերությունը վարկ ստանալու նպատակով «Արտավան ՓՀԷԿ-1» և «Արտավան ՓՀԷԿ-2» փոքր հիդրոէլեկտրակայանների հիմնական միջոցները գրավադրել է «Արդշինբանկ» փակ բաժնետիրական ընկերությունում,
բ) Հայաստանի Հանրապետության արդարադատության նախարարության աշխատակազմի իրավաբանական անձանց պետական ռեգիստրի գործակալության պաշտոնական կայքում տեղակայված տեղեկատվության համաձայն՝ 2015 թվականի մայիսի 22-ին տեղի է ունեցել Ընկերության երկու մասնակիցների փոփոխության գրանցում՝ 27,5-ական տոկոս բաժնեմասերի օտարմամբ, իսկ նույն թվականի հունիսի 12-ին՝ գրավի իրավունքի գրանցում, 
գ) Հայաստանի Հանրապետության հանրային ծառայությունները կարգավորող հանձնաժողովը (այսուհետ՝ Հանձնաժողով) 2015 թվականի հուլիսի 7-ից Ընկերության նկատմամբ հարուցել է վարչական վարույթ` «Էներգետիկայի մասին» Հայաստանի Հանրապետության օրենքի 27-րդ հոդվածի հնարավոր խախտման փաստի ուսումնասիրության նպատակով, 

գ) հարուցված վարույթի շրջանակում Ընկերությունը 2015 թվականի հուլիսի 21-ի գրությամբ հայտնել է, որ օրենքի պահանջի չկատարումը պայմանավորված է Ընկերության տնօրենի՝ հանրապետությունից բացակայելու հանգամանքով, և հայցել Հանձնաժողովի ներողամտությունը, 
 դ) համաձայն «Էներգետիկայի մասին» Հայաստանի Հանրապետության օրենքի 27-րդ հոդվածի 4-րդ կետի՝ լիցենզիա ունեցող որևէ անձի կանոնադրական կապիտալում 25 տոկոս և ավելի մասնակցություն ունեցող բաժնետիրոջ կողմից նույն կամ մեկ այլ գործունեության լիցենզիա ունեցող անձի 25 տոկոս և ավելի բաժնետոմսի ձեռքբերման, 25 տոկոս և ավելի բաժնետոմսերի վաճառքի, ինչպես նաև լիցենզավորված գործունեության իրականացման համար անհրաժեշտ հիմնական գույքի վաճառքի կամ գույքի նկատմամբ իրավունքը որևէ այլ կերպ փոխանցման գործարքների իրականացման օրվանից 15 աշխատանքային օր առաջ լիցենզավորված անձինք պարտավոր են այդ մասին գրավոր տեղեկացնել Հանձնաժողովին, 
ե) Հանձնաժողովի աշխատակազմի կողմից իրականացված վարչական վարույթի արդյունքում փաստվել է, որ Ընկերության 45 տոկոս մասնակցություն ունեցող բաժնետիրոջ կողմից Ընկերության 27,5 տոկոս բաժնետոմսերի ձեռքբերումը, երկու բաժնետերերի 27,5-ական տոկոս բաժնետոմսերի օտարումը և «Արտավան ՓՀԷԿ-1» և «Արտավան ՓՀԷԿ-2» փոքր հիդրոէլեկտրակայանների հիմնական միջոցների գրավադրումն իրականացվել է առանց Հանձնաժողովին օրենքով սահմանված ժամկետում տեղեկացնելու, այսինքն՝ «Էներգետիկայի մասին» Հայաստանի Հանրապետության օրենքի 27-րդ հոդվածի 4-րդ կետի խախտմամբ, և

 հիմք ընդունելով «Էներգետիկայի մասին» Հայաստանի Հանրապետության օրենքի 42-րդ հոդվածի 1-ին կետի «ա» ենթակետը՝ Հանձնաժողովը որոշում է. 
1. «Էներգետիկայի մասին» Հայաստանի Հանրապետության օրենքի 27-րդ հոդվածի 4-րդ կետի խախտման համար Ընկերությանը նախազգուշացնել:
2. Ընկերությանը՝ ընդունել ի գիտություն, որ իրավասու է սույն որոշումը բողոքարկել Հանձնաժողով կամ Հայաստանի Հանրապետության վարչական դատարան՝ այն ուժի մեջ մտնելու պահից երկամսյա ժամկետում:
3. Սույն որոշումն ուժի մեջ է մտնում ստորագրման պահից:
 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
 ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ
 ՀԱՆՁՆԱԺՈՂՈՎԻ ՆԱԽԱԳԱՀ՝ 

Ռ. ՆԱԶԱՐՅԱՆ
 ք. Երևան
 29 հուլիսի 2015թ. 
 ժամը՝ 1600
600.0265.29.07.15





ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ


ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՀԱՆՁՆԱԺՈՂՈՎ

